Seattle Fire Department

Teknolohiya sa Himpapawid para sa Pagtugon sa Emerhensiya

Ano ang teknolohiyang ito?

Iminumungkahi ng Seattle Fire Department ang pagdaragdag ng maliit na bilang ng Teknolohiya sa
Himpapawid para sa Pagtugon sa Emerhensiya (Emergency Response Aerial Technology, ERAT), o mga
drone, sa espesyal na pangkat ng mga kagamitan para sa pag-apula ng sunog, pagsagip, at pagtugon sa
emerhensiyang medikal. Inaasahang masasaklaw ng sakop ng ERAT ang buong lungsod.

Ang ERAT ng Seattle Fire Department (SFD) ay iimbakin sa bubong ng isang himpilan ng bumbero ng SFD
atipapadala o papatakbuhin ng Fire Alarm Center.

Kapag ipinadala, lilipad ang ERAT sa isang partikular na latitud at longhitud habang ang kamera ay
nakatutok sa abot-tanaw. Pagkarating doon, itututok ang kamera paibaba sa pinangyarihan upang
magbigay ng direktang kuha na bidyo na mapapanood ng mga sinanay na pinuno ng pagtugon sa
insidente at mga tagapagpadala ng tugon ng Seattle Fire, upang makita at makatulong sa paggawa ng
mga desisyong may kinalaman sa operasyon. Ang direktang kuha na bidyo ay hindi itatala o ise-save sa
anumang paraan. Walang sinuman maliban sa mga tagatugon ng SFD ang maaaring manood ng
direktang kuha na bidyo mula sa drone. Hindi gagamitin ng SFD ang bidyo na kuha ng drone para sa
anumang layunin ng pagpapatupad ng batas. Hindi ito ikokonekta sa anumang mga kagamitan sa
pagsubaybay.

Bakit natin gagamitin ang teknolohiyang ito?

Ang ERAT ay isang mahalaga at makabagong kagamitan na ginagamit ng mga ahensya ng sunog upang
magligtas ng mga buhay at maprotektahan ang ari-arian. Sinusuri ng SFD kung paano mapapabuti ng
ERAT ang ating mga pagtugon sa mga emerhensiya at ang mga kalalabasan nito para sa komunidad.

Sailang mga lugar, maaaring unang makarating ang ERAT sa isang insidente at magbigay sa SFD ng
mahahalagang impormasyon para sa mga taktika sa pag-apula ng sunog o pagsagip. Maaari din itong
magbigay ng higit na kaligtasan para sa mga bumbero at tekniko sa emerhensiyang medikal (Emergency
Medical Technician, EMT) at sa mga taong nasa o malapit sa isang insidente. Sa kaganapan ng isang
malaking kalamidad, maaari nitong suriin ang mga mahahalagang imprastruktura tulad ng mga tulay,
ospital, at paaralan. Maaari nitong tiyakin na ang mga ruta ng pagtugon ay ligtas na daanan ng mga
tagatugon ng SFD.

Natukoy ng SFD ang ilang uri ng insidente kung saan ang pagkakaroon ng pinahusay na kakayahang
makakita mula sa himpapawid ay magpapabuti sa mga kakayahan nito at magbibigay ng higit na
kaligtasan sa mga tagatugon at sa publiko. Isang halimbawa ng mga sitwasyon kung saan gagamitin ang
ERAT: mga sunog sa mga gusali at matataas na estruktura, mga pagsagip sa tubig, mga sunog sa
damuhan at gubat, mga mapanganib na materyales at pagtugon sa enerhiya, at pagkatapos ngisang
lindol.

Pangongolekta

Ang direktang kuha na bidyo mula sa himpapawid ay hindi pananatilihin o iimbakin. Ang direktang kuha
na bidyo ay hindi ibabahagi sa o makikita ng sinuman mula sa ibang mga kagawaran o ahensya, o ng
publiko.

Ang datos na inaasahan naming kokolektahin at itatabi ng tagapagbigay ng ERAT sa isang ligtas na
imbakan ng datos: mga sukatan tungkol sa paglipad at sa drone, tulad ng bilang ng mga paglipad, mga
oras na nakakonekta, layo ng nalakbay, at katayuan ng pagpapanatili. Ang nilalaman ng kontrata ay
susunod sa mga itinakdang tuntunin ng Teknolohiyang Pang-impormasyon (Information Technology, IT)
ng Lungsod upang hilingin ang pag-enkrito ng datos at mga pananggalang upang maiwasan ang hindi
awtorisadong pag-access at paggamit maliban sa mga layunin ng paglutas ng mga teknikal na suliranin.

Mga Proteksyon

Ang mga tagapagpadala ng tugon at tagapagpatakbo ng SFD ERAT ay magkakaroon ng sertipikasyon
mula sa Pederal na Administrasyon ng Abyasyon (Federal Aviation Administration, FAA) at susunod sa
lahat ng pagsasanay at mga kinakailangan. Ang mga tauhan sa pag-apula ng sunog ng SFD ay
makakatanggap ng pagsasanay sa pagkapribado at susunod sa patakaran at mga pamamaraan upang
maiwasang mapanood ang direktang kuha na bidyo ng sinuman sa labas ng pangkat ng pinuno ng
pagtugon sa insidente ng SFD at mga tagapagpadala ng tugon. Ipagbabawal sa kontrata ang
pagsubaybay ng tagatustos sa mga direktang kuha na bidyo maliban sa teknikal na paglutas ng
problema, at ang paghbabahagi ng anuman sa mga datos na ito sa sinuman sa labas ng SFD. Ang mga
direktang kuha ng ERAT ay hindi gagamitin upang kilalanin ang mga indibidwal; ang layunin nito ay
partikular sa pagbibigay sa pamunuan ng pagtugon sa insidente ng SFD ng impormasyon na magagamit
nila upang idirekta ang pag-apula ng sunog, teknikal na pagsasagip at pagtugon, pagtatasa ng pinsala sa
mga estruktura, o pagdadala ng kagamitang nakapagliligtas ng buhay.

Panahon ng Pagbibigay ng Komento

Ang panahon ng pagbibigay ng komento ay mula Hulyo 13 hanggang Agosto 12, 2026. Ang SFD ay
magsasagawa ng dalawang personal at dalawang online na pagpupulong upang sagutin ang mga
katanungan sa panahon ng pagbibigay ng komento.

Maaari kayong magsumite ng mga komento sa Seattle.gov/Surveillance. Ang lahat ng komento ay
isasama sa Ulat sa Epekto ng Pagsubaybay tungkol sa teknolohiyang ito at isusumite sa Seattle City
Council. Kung nais ninyong magbigay ng puna sa labas ng bukas na panahon ng pagbibigay ng komento,
mangyaring isumite ang mga ito nang direkta sa Konseho ng Lungsod gamit ang mga elektronikong liham
sa seattle.gov/council.

